
Amritanandayogivirachitah Chidvilasastavah

అమృతానన్దయోగివిరచితః  చిద్విలాసస్తవః

స్వప్రకాశశివమూర్తిరేకికా  తద్విమర్శతనురేకికా తయోః ।
సామరస్యవపురిష్యతే పరా పాదుకా పరశివాత్మనో గురోః ॥ ౧॥
చిత్రభానుశశిభానుపూర్వకత్రిత్రిభేదనియతేషు    వస్తుషు ।
తత్తదాత్మకతయా విమర్శనం తత్సమష్టిగురుపాదుకాజపః  ॥౨॥
తీర్థమద్వయసుధారసోదధేర్వారితం  నిజవిమర్శవేలయా ।
ఆణవాదిమలమోచనోచితం స్నానమత్ర విధినా నిమజ్జనమ్  ॥ ౩॥
సా నిశా సకలలోకమోహనీ వాసరః స ఖలు సర్వబోధకః ।
సామరస్యమిహ సన్ధిరేతయోః  శ్రీపరైవ   నను సాన్ధ్యదేవతా  ॥ ౪॥
స్వప్రకాశశివ  ఏవ భాస్కరస్తద్విమర్శవిభవా మరీచయః ।
యైః  స భాసయతి వేద్యమణ్డలం  తస్య పూజనమహన్తయా మతిః ॥ ౫॥
చిద్విలాసమయభిత్తిభావితం జ్ఞానదీపవిగలత్తమోగుణమ్  ।
ఆత్మతత్త్వమిహయాగమణ్టపం  తస్య పూజనవిధానమర్చనమ్ ॥౬॥
భేదలక్షణవిపక్షసఙ్కటాత్తారణం పరమిహాత్మరక్షణమ్ ।
సంవిదాత్మకతయా విమర్శనం బన్ధనం  భవతి సర్వతో దిశామ్ ॥ ౭॥
వేదికా హృదయపద్మకర్ణికా  చిన్మయీ వసతి తత్ర దేవతా ।
యోహి తద్యజనకర్మకర్మఠస్తస్య పాశభిదురః స భైరవః  ॥౮॥
విశ్వభేదవిభవా వికల్పధీలక్షణా భవతి విఘ్నసన్తతిః ।
నిర్వికల్పనిజధామవిశ్రమస్తన్నిరాకరణమత్ర  కీర్తితమ్  ॥౯॥
యత్ర నిర్విషయబోధలక్షణః స్వాత్మశమ్భురవతిష్ఠతేఽనిశమ్  ।
తత్త్వజాలకమిదం శివావధి క్ష్మాముఖం సకలమాసనం మతమ్ ॥ ౧౦॥
ఆత్మతత్త్వగతయోరశుద్ధయోరత్ర  కర్మకరణాత్మనోర్ద్వయోః  ।
శుద్ధతత్త్వలయభావనామయీ  శుద్ధిరాత్మకరయోః  పరా మతా ॥ ౧౧॥
వేద్యసంవిద ఇదంస్ఫురాత్మనో వేతృసంవిది విలాపనామయీ ।

అమృతానన్దయోగివిరచితః  చిద్విలాసస్తవః

వృత్తిరద్వయవిమర్శవిగ్రహా   ప్రాణసంయతిరుదీరితోత్తమా  ॥ ౧౨॥
ఆసనాని నవచక్రసంవిదాముద్భవస్థితిలయాస్త్రిశస్త్రిశః     ।
అఙ్గషట్కరచనా  షడధ్వనామంశతావగతిరాత్మసంవిదః ॥ ౧౩॥
కామ ఊర్ధ్వగతబిన్దురాననం   భానురేష తదధోగతౌ స్తనౌ ।
చిత్రభానుశశినావుభౌ  కలాయోనిరత్ర సపరార్ధకుణ్డలీ   ॥ ౧౪॥
ఏవమాత్మని చతుష్కలామయే సర్వతత్త్వసమవాయలక్షణే ।
న్యాసమాహురిహ వైఖరీతివాగ్వృత్తితః  సమవిశేషభావనమ్ ॥ ౧౫॥
పూరుషత్వసమవాప్తిహేతుపుర్యష్టకాఖ్యనిజసూక్ష్మవర్ష్మణః   ।
చిత్పదే లయవిధానమష్టవాగ్దేవతాన్యసనమిష్టముత్తమమ్    ॥ ౧౬॥
అన్తరఙ్గకరణాన్యుపాధయః  స్వప్రకాశనభసోఽత్ర  సఙ్క్రమాత్ ।
పీఠభావముపయాన్తి తాని తన్న్యాసకర్మ పరధామ్ని హృల్లయః  ॥ ౧౭॥
తత్త్వధామయుగమాతృకాత్మకత్రిత్రిభేదనియతేషు   వస్తుషు ।
పానపాత్రపరమామృతత్రయం   తుర్యవిశ్రమణమర్ఘ్యశోధనమ్   ॥ ౧౮॥
మేదినీప్రముఖమాశివం  మతం తత్త్వచక్రమిహ  చక్రముత్తమమ్  ।
స్వస్వభావసమవాయభాసినీ దేవతా భవతి సాంవిదీ కలా ॥ ౧౯॥
ఆన్తరస్య నిజసంవిదాత్మనో మాతురక్షకరణాధ్వనా బహిః ।
మేయసంవిది సమర్పణం తదావాహనం సమరసత్వలక్షణమ్ ॥౨౦॥
పఞ్చధైవ  యదిదం ప్రపఞ్చితం  పఞ్చధానుభవశాశ్వతోదయమ్ ।
తత్సుసంహరణమౌపచారికం కర్మ నిర్మలనిజాత్మసంవిది ॥౨౧॥
యస్తు పఞ్చదశధా ప్రకల్ప్యతే  కాల ఏష శశిభానుసఙ్క్రమాత్ ।
తస్య శాశ్వతపదే లయక్రియా  నిత్యవాసరకలార్చనం మతమ్ ॥౨౨॥
బాహ్యచక్రం  ఉపగా మరీచయస్తత్త్వజాలలసదాత్మసంవిదః  ।
తత్సమర్చనమతీవ చిన్మయానాఖ్యధామ్ని విలయక్రమక్రియా   ॥౨౩॥
యచ్చతుర్విధమిదం విభాసతే తత్త్వరూపమమృతాన్తరాకృతి ।
తస్య పఞ్చమపదే లయక్రియా  సమ్మతం బలిచతుష్టయం  తథా ॥౨౪॥
పఞ్చధా ప్రసరతశ్చిదాత్మనో  హ్యాన్తరస్య బహిరిన్ద్రియాధ్వనా  ।
సామరస్యమిహ సంవిదాత్మనారాత్రికం  పరమిదం సమీరితమ్ ॥౨౫॥

అమృతానన్దయోగివిరచితః  చిద్విలాసస్తవః

వాక్ సహైవ  మనసా నివర్తతే ప్రాప్యనిష్కలనిరఞ్జనాద్యతః   ।
తత్ర నిర్మనసి శబ్దవర్జితే   ధామ్ని విశ్రమణాముత్తమో  జపః ॥౨౬॥
బిమ్బితం స్ఫురతి యత్ర సంవిదో రూపమాన్తరమిదన్తయా బహిః ।
విశ్వమేతదఖిలం చరాచరం దర్పణం హృదయదర్పణం పరమ్ ॥౨౭॥
ఛాదయన్నిఖలమాత్మసంవిదా త్రాయతే  త్రివిధతాపసఙ్కటాత్  ।
యచ్చిదమ్బరగతం శివాత్మకం ఛత్రమత్ర  కమలం సుధామలమ్ ॥౨౮॥
పఞ్చధా స్ఫురణమేవ సంవిదశ్చామరం వివిధచారుచఙ్క్రమమ్ ।
విశ్వదృగ్లయవిచిత్రనిర్మితః   స్వేక్షణక్షణభవో భవస్తవః ॥౨౯॥
ఏషణాత్రయమయస్య  వర్ష్మణస్తత్త్వసఞ్చయమయస్య   సంవిది ।
ధామ్ని తత్త్వసమతీతసత్త్వకే స్వాత్మనః ఖలు నివేదనం మతమ్ ॥ ౩౦॥
స్వప్రకాశవపుషా  గురుః శివో యః ప్రసీదతి  పదార్థమస్తకే  ।
తత్ప్రసాదమిహ తత్త్వశోధనం ప్రాప్య  మోదముపయాతి భావుకః ॥ ౩౧॥
పాశజాలకమిదం పరం పశోర్నాశకారణమతో మతం హవిః ।
తత్త్వతో నిజగురోర్నిరీక్షణాత్ప్రాప్యతే తదమలం పవిత్రితమ్  ॥ ౩౨॥
వేద్యరాశిదమనేన విశ్వతో నిర్వికల్పమయవాసనోల్బణమ్ ।
చిత్తమేవ దమనం శివేఽముకస్యార్పణం దమనకార్పణం పరమ్ ॥ ౩౩॥
దీయతే పరశివైక్యభావనా  క్షీయతే సకలపాపసఞ్చయః ।
యేన చిజ్జలధిపారసేతునా  దీక్షణం గురుకటాక్షవీక్షణమ్ ॥ ౩౪॥
అన్తరఙ్గకరణాత్మనాం  చతుఃస్రోతసాం  వివిధదేవతాజుషామ్ ।
పూజనం పరమిహోన్మనీశిఖామధ్యవర్తిపరమాత్మయోజనమ్ ॥ ౩౫॥
పఞ్చబోధకరణాని మానసం దర్శనాని విషయప్రదర్శనాత్  ।
దర్శనాని షడమూని తాని తత్పూజనం భవతి తల్లయశ్చితి  ॥ ౩౬॥
జాగ్రదాదిసమయాశ్చతుర్విధాశ్చాన్తరాత్మపరమాత్మవిగ్రహాః   ।
పఞ్చమేఽత్ర తదతీతచిద్ఘనే  ధామ్ని తల్లయమతిస్తదర్చనమ్  ॥ ౩౭॥
ఖే నిరస్తనిఖిలక్రియాక్రమే  యా చితిశ్చరతి శాశ్వతోదయా ।
సా శివత్వసమవాప్తికారిణీ ఖేచరీ నిఖిలఖేదహారిణీ ॥ ౩౮॥
యత్స్వరూపమహిమా వికల్పితం శక్తిచక్రమిహ   రజ్జుసర్పవత్  ।
తత్స్వరూపపరమార్థబోధతస్తత్ర  తస్య విలయో విసర్జనమ్  ॥ ౩౯॥

యా క్రియా  సమభిహారతస్త్రిధా  దర్శితాత్ర గురుభావనాదికా ।
సా విభేదలయభావనాదికాభ్యస్యతాం పరశివైక్యసిద్ధయే   ॥ ౪౦॥
ఇతి అమృతానన్దయోగివిరచితః  చిద్విలాసస్తవః సమాప్తః ॥

ప్రక్షిప్తా  అధికా వా శ్లోకాః
యత్ త్వగాదినిజధాతుసప్తకం తత్సమష్టిరిహ  చాష్టకం  తనౌ ।
తత్తదఙ్గవిలయక్రియోదితం   త్వష్టకాష్టకసమర్పణం   పరమ్ ॥ ౪౧॥
దృక్క్రియాత్మశశిభానుమధ్యగం ఖే చరత్యనలయష్టిధామ  యత్ ।
యత్తదూర్ధ్వశిఖరం  పరం నభస్తత్ర దర్శయ శివం త్వమమ్బికే ॥ ౪౨॥
ఆత్మసంవిదనలే శివాత్మని వాసనేన్ధనవివృద్ధతేజసి   ।
వృత్తిపఞ్చకహవిస్సమర్పణం హోమమత్ర కథితం మనీషిభిః ॥ ౪౩॥
యా శివైక్యవిషయా  మనః క్రియా  ప్రత్యగున్ముఖతయా  శివస్త్రియా  ।
పూజనాదివివిధక్రియాలయః  స్వాత్మసంవిదితి హి క్షమాపణమ్ ॥ ౪౪॥
ఆత్మచక్రమనుదేవతాత్మనామాసనం  శివమయత్వభాసనమ్ ॥ ౪౫॥

